
ᓇᓕᒧᒌᑎᑦᓯᓂᒃᑯᑦ ᐱᓕᕆᔾᔪᓯᖃᕐᓂᖅ ᓄᖑᔪᐃᑦᑐᓂᒃ 
ᐅᔭᕋᕐᓂᐊᖅᑐᓕᕆᓂᕐᒧᑦ ᓄᓇᕗᒻᒥ 

 
ᐃᖃᓗᐃᑦ, ᓄᓇᕗᑦ (ᔫᓂ 4, 2007) – 6 ᑐᙵᕕᐅᑎᑕᐅᔪᑦ ᐅᖃᐅᓯᐅᖅᑲᐅᔪᑦ ᐅᓪᓗᒥ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔫᓕᕆᔨᒃᑯᓪᓗ ᒥᓂᔅᑕᖓᓄᑦ ᑕᐃᕕᑎ ᓯᒪᐃᓚᑦ ᐊᑐᐊᖅᑕᐅᕙᓐᓂᐊᖅᑐᑦ 
ᓄᖑᔪᐃᑦᑐᓂᒃ ᐅᔭᕋᕐᓂᐊᖅᑐᓕᕆᓂᕐᒧᑦ ᐊᕕᑦᑐᖅᓯᒪᕕᑦᑎᓐᓂ. 
 
“ᐋᖅᑭᑦᓱᐃᕙᓪᓕᐊᓂᖅ ᓴᙱᔪᓂᒃ ᒪᑭᑕᔾᔪᑕᐅᒍᓐᓇᖅᑐᓂᓪᓗ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ 
ᑐᕌᒐᕆᖃᓯᐅᑎᓗᐊᙳᐊᖅᑕᕗᑦ ᒐᕙᒪᐅᓪᓗᑕ. ᐃᑲᔪᖅᓱᐃᓂᖅ ᓴᙱᔪᓂᒃ ᐅᔭᕋᕐᓂᐊᕋᑦᓴᖅᓯᐅᖃᑦᑕᓂᕐᒧᑦ 
ᐅᔭᕋᕐᓂᐊᖅᑐᓕᕆᓂᕐᒧᓪᓗ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᐃᓚᒋᔭᐅᖃᑕᐅᓗᐊᖅᑐᖅ ᐸᕐᓇᐅᑎᒥ,” 
ᐅᖃᖅᓯᒪᔪᖅ ᓯᒪᐃᓚᑦ. “ᓯᕗᒧᒋᐊᕈᑎᖃᖅᑎᓪᓗᑕ ᓇᓗᓇᐃᖅᓯᓯᒪᒐᓱᐊᖅᑐᒍᑦ ᓇᓕᒨᒌᑎᑦᓯᒐᓱᐊᕐᓂᕐᒥᒃ 
ᒪᑭᑕᑦᓯᐊᕈᑕᐅᒍᓐᓇᖅᑐᓂᒃ ᐱᓕᕆᐊᖃᕐᓂᕐᒧᑦ ᐊᒻᒪᓗ ᑕᐃᒪᐃᓕᐅᕐᓂᐊᖅᑐᒍᑦ ᓄᖑᔪᐃᑦᑐᓕᕆᓂᕐᒧᑦ.” 
 
ᓇᓗᓇᐃᖅᑕᐅᓯᒪᔪᑦ ᐅᔭᕋᕐᓂᐊᕋᑦᓴᐃᑦ ᐅᖁᒪᐃᓐᓂᓖᑦ 50,000 ᑕᓐᓯᓂᒃ ᑭᒡᒐᕕᐅᑉ ᓴᓂᐊᓂ ᖃᒪᓂᑦᑐᐊᑉ 
ᐱᖓᓐᓇᖓᓂ ᓄᖑᔪᐃᑦᑐᓂᒃ ᐅᔭᕋᕐᓂᐊᕐᓂᕐᒧᑦ ᐃᑲᔪᕐᓂᖃᒻᒪᕆᒍᓐᓇᖅᑐᑦ ᐊᕕᑦᑐᖅᓯᒪᕕᑦᑎᓐᓂ 
ᐱᕈᖅᐸᓪᓕᐊᔪᓄᑦ ᐅᔭᕋᕐᓂᐊᖅᑐᓕᕆᓂᒃᑯᑦ ᑮᓇᐅᔭᓕᐅᕈᑕᐅᒐᓱᐊᖅᑐᓄᑦ. ᐱᔭᐅᒍᒪᓕᖅᐸᓪᓕᐊᓂᖓ 
ᓄᖑᔪᐃᑦᑐᖅ ᐊᒻᒪᓗ ᐊᑭᑦᑐᕆᐊᕋᑖᖅᓯᒪᓂᖏᑦ ᐊᑭᖏᑕ ᖃᓄᐃᓕᐅᕈᑕᐅᕙᓪᓕᐊᓯᒪᔪᖅ ᓄᓇᕗᒻᒥ 
ᓄᖑᔪᐃᑦᑐᓕᕆᓂᕐᒧᑦ ᐱᓕᕆᐊᖑᔪᓂᒃ. 
 
ᑐᙵᕕᐅᑎᑕᖏᓐᓂᒃ ᓄᓇᕗᑦ ᒐᕙᒪᒃᑯᖏᑦ ᐃᒪᐃᓕᐅᕐᓂᐊᖅᑐᑦ: 
 

• ᐃᓱᒪᒋᔭᖃᖅᑐᖅ ᐅᔭᕋᕐᓂᐊᖅᑐᓕᕆᓂᕐᒥᒃ, ᐃᓚᒋᓕᐅᑎᓪᓗᒍ ᓄᖑᔪᐃᑦᑐᓂᒃ 
ᐅᔭᕋᕐᓂᐊᖅᑐᓕᕆᓂᖅ, ᐱᒻᒪᕆᐅᓪᓗᓂ ᐃᖅᑲᓇᐃᔮᖅᑖᕈᑕᐅᒍᓐᓇᕐᓂᖓᓂᒃ ᓄᓇᕗᒻᒥᐅᓄᑦ ᐊᒻᒪᓗ  
ᑮᓇᐅᔭᓕᐅᕈᑕᐅᒍᓐᓇᕐᓂᖓ ᐃᑲᔪᕐᓂᖃᕈᓐᓇᖅᑐᓂ ᐊᒥᓱᕐᖑᐸᓪᓕᐊᔪᒻᒪᕆᐅᑎᓪᓗᒋᑦ ᓄᓇᕗᒻᒥᐅᑦ. 

• ᐃᓕᓴᖅᓯᓯᒪᔪᑦ ᓄᖑᔪᐃᑦᑐᓂᒃ ᐅᔭᕋᕐᓂᐊᕐᓂᖅ ᐊᔾᔨᐅᙱᑦᑐᓂᒃ ᐱᓕᕆᐊᑦᓴᖃᓕᕈᑕᐅᓂᐊᕐᖓᑦ 
ᒐᕙᒪᒃᑯᓐᓄᑦ ᖃᓄᐃᑦᑑᓂᖓᓄᑦ ᓄᖑᔪᐃᑦᑐᓕᕆᓂᖅ ᐊᒻᒪᓗ ᓴᓇᔭᐅᒍᑎᐅᕙᓐᓂᖓ, ᑭᖑᓂᑦᑎᓐᓂ 
ᐊᑐᖅᑕᐅᖃᑦᑕᖅᓯᒪᓂᖓ ᑕᒪᒃᑮᓐᓄᑦ ᐅᓇᑕᕈᑕᐅᔾᔮᖏᑦᑐᓄᑦ ᐊᒻᒪᓗ ᐅᓇᑕᕈᑕᐅᕙᑦᑐᑎᒃ, ᐊᒻᒪᓗ 
ᐊᑦᑕᓇᕈᓐᓇᕐᓂᖓ ᐃᓄᐃᑦ ᑎᒥᖏᓐᓄᑦ ᐊᕙᑎᑦᑎᓄᓪᓗ. 

• ᓄᖑᔪᐃᑦᑐᓂᒃ ᐅᔭᕋᕐᓂᐊᕐᓂᖅ ᐃᑲᔪᖅᓱᖅᑕᐅᒋᐊᓕᒃ ᓄᓇᕗᒻᒥᐅᓄᑦ, ᐱᓗᐊᖅᑐᒥ ᓄᓇᓕᓐᓄᑦ 
ᖃᓂᑦᓴᓂᖅᐹᓄᑦ ᓄᖑᔪᐃᑦᑐᓂᒃ ᐅᔭᕋᕐᓂᕐᕕᓐᓄᑦ. 

• ᐃᑲᔪᖅᓱᐃᓂᐊᖅᑐᑦ ᓄᖑᔪᐃᑦᑐᓂᒃ ᐅᔭᕋᕐᓂᐊᕐᓂᕐᒥᒃ ᓄᓇᕗᒻᒥ ᑭᓯᐊᓂ ᒪᓕᑦᑕᐅᒋᐊᓖᑦ ᐅᑯᐊ 
ᒪᓕᑦᑕᐅᑐᐊᖅᑲᑕ: 

1. ᖃᓄᐃᑦᑕᐃᓕᒪᑎᑦᓯᓂᕐᒧᑦ ᐊᒻᒪᓗ ᐊᑦᑕᓇᖅᑐᒦᑦᑕᐃᓕᒪᑎᑦᓯᓂᕐᒧᑦ ᐊᑐᐊᒐᐃᑦ 
ᓇᓗᓇᐃᖅᑕᐅᓯᒪᓗᑎᒃ ᐃᖅᑲᓇᐃᔭᖅᑎᓄᑦ. 

2. ᐊᕙᑎᓕᕆᓂᕐᒧᑦ ᐊᑐᐊᒐᐃᑦ ᒪᓕᑦᑕᐅᓂᐊᕐᓂᖏᓐᓂᒃ ᓇᓗᓇᐃᖅᑕᐅᓯᒪᓗᑎᒃ. 
3. ᓄᓇᕗᒻᒥᐅᑦ ᐱᕚᓪᓕᕈᑎᖃᕐᓂᖅᐹᖑᓗᑎᒃ ᓄᖑᔪᐃᑦᑐᓂᒃ ᐅᔭᕋᕐᓂᐊᕐᓂᕐᒧᑦ. 

• ᓱᓕᔪᖅᓴᖅᑐᑦ ᓄᖑᔪᐃᑦᑐᓂᒃ ᐆᒻᒪᖅᑯᑎᓕᐅᕈᑎᖃᕐᓂᖅ ᐱᒻᒪᕆᐅᖃᑕᐅᓂᐊᕐᖓᑦ ᓄᓇᕐᔪᐊᒥ 
ᖃᓄᖅᑑᕈᑕᐅᔪᓄᑦ ᓇᓗᓇᐃᖅᑕᐅᓯᒪᖁᓪᓗᒍ ᐆᒻᒪᖅᑯᑎᑕᖃᕆᐊᖃᕐᓂᖓᓄᑦ 
ᐱᔪᓐᓃᖅᐹᓪᓕᖅᑎᑦᓯᓗᓂ ᓯᓚᕐᔪᐊᑉ ᐅᔅᓯᒃᓯᕙᓪᓕᐊᔾᔪᑎᖏᓐᓂᒃ ᐃᓯᐊᕿᕙᑦᑐᓂᒃ. 

• ᓱᓕᔪᖅᓴᖅᑐᑦ ᑲᓇᑕᒥ ᒪᓕᒐᐃᑦ ᐊᒻᒪᓗ ᓄᓇᕐᔪᐊᒥ ᐊᖏᖃᑎᒌᒍᑕᐅᓯᒪᔪᑦ ᓇᓗᓇᐃᖅᓯᒍᑕᐅᓯᒪᔪᑦ 
ᓄᖑᔪᐃᑦᑐᑦ ᐅᔭᕋᕐᓂᐊᖅᑕᐅᓯᒪᔪᑦ ᓄᓇᕗᒻᒥ ᐊᑐᖅᑕᐅᖃᑦᑕᕋᔭᕐᓂᖏᓐᓂᒃ 
ᐅᓇᑕᕈᑎᑦᓴᐅᖏᓪᓗᑎᒃ. 

 
ᑖᒃᑯᐊ ᑐᙵᕕᐅᑎᑕᕗᑦ ᒪᓕᑦᑕᐅᓂᐊᖅᑐᑦ ᐋᖅᑭᑦᓱᖅᑕᐅᕙᓪᓕᐊᑎᓪᓗᒋᑦ ᓄᖑᔪᐃᑦᑐᓕᕆᓂᕐᒧᑦ 
ᐅᔭᕋᕐᓂᐊᖅᑐᓕᕆᓂᕐᒧᓪᓗ ᐸᕐᓇᐅᑎ ᓄᓇᕗᑦ ᒐᕙᒪᒃᑯᖏᓐᓄᑦ.  
 
“ᓄᓇᕗᒻᒥᐅᑦ ᑐᓴᕆᐊᕐᕕᐅᓂᐊᖅᑐᑦ ᐋᖅᑭᑦᓱᖅᑕᐅᕙᓪᓕᐊᑎᓪᓗᒍ ᓄᖑᔪᐃᑦᑐᓂᒃ ᐅᔭᕋᕐᓂᐊᖅᑐᓕᕆᓂᕐᒧᑦ 
ᐊᐅᓚᑦᓯᓂᕐᒧᑦ ᐸᕐᓇᐅᑎᑦ ᓇᓗᓇᐃᖅᑕᐅᓯᒪᖁᓪᓗᒍ ᐅᐸᓗᖓᐃᖅᓯᒪᑦᓯᐊᕋᓗᐊᕐᒪᖔᑦᑕ 
ᓴᖅᑭᖅᐸᓪᓕᐊᑎᓪᓗᒍ ᓄᑖᖅ ᐅᔭᕋᕐᓂᐊᖅᑐᓕᕆᓂᖅ ᓄᓇᑦᑎᓐᓂ,” ᐅᖃᖅᓯᒪᔪᖅ ᓯᒪᐃᓚᑦ. 

ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᐅᒍᓐᓇᖅᑐᖅ: 
 
ᐄᕙ ᒪᐃᑯᓪ, ᐊᐅᓚᑦᓯᔨ, ᑐᓴᕋᑦᓴᓕᕆᔨᒃᑯᑦ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔫᓕᕆᔨᒃᑯᓪᓗ 

(867) 975-7814 
 (867) 975-7870 

ᐅᖓᓯᑦᑐᒥᒃ ᐊᑭᖃᙱᑦᑐᖅ: 1 888 975-5999 
 emichael@gov.nu.ca

     www.edt.gov.nu.ca  
 
 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ 

ᐅᕙᓂ, www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

